
De Bruijne, Ad. 2006. Levend in Leviatan. Kampen: Kok. 293 p.
Prijs: €22,50. ISBN: 90 435 1329 6.

Resensent: N. Vorster
Skool vir Kerkwetenskappe,
Potchefstroomkampus, Noordwes-Universiteit

Hierdie boek ondersoek die teorie wat die Anglikaanse teoloog
Oliver O’Donovan oor Christendom ontwikkel het. Die skrywer vra
die vraag of O’'Donovan se teorie met vrug in die Nederlandse
politieke konteks toegepas kan word.

In die tweede hoofstuk rekonstrueer die skrywer die teorie van
O’Donovan. Christendom is 'n etiese teorie wat O’'Donovan ont-
wikkel het na aanleiding van politieke konsepte wat in God se
openbaring voorkom. Uit hierdie konsepte het politieke konstellasies
gegroei wat deur die eeue die identiteit van Westerse samelewings
en politiek bepaal het. O’Donovan se Christendomteorie probeer om
die verband tussen Bybelse konsepte en politiek aan te toon.
Westerse samelewings moet nie hulle Christelike wortels en die
voordele wat dit gebring het, vergeet nie. Terselftertyd probeer
O’Donovan om gebreke in die Christendom se teorie oor politiek te
korrigeer.

In Hoofstuk 3 analiseer die skrywer O’Donovan se Christendom-
teorie. Hy wys daarop dat O’'Donovan die denke van bykans die hele
Westerse tradisie verdiskonteer in sy teologiese etiek. Sy teorie
word gekenmerk deur 'n Christologiese eskatologie. Hy beskou die
Christusgebeure as die eskaton, maar die Christusgebeure laat
terselftertyd ruimte vir die voortgang van die geskiedenis. God
bewaar deur sy voorsienigheid die orde van die skepping op weg na
sy eskatologiese transformasie. Die kerk is die enigste ware
politieke realiteit, omdat dit die samelewing van die politieke
toekoms is. Die taak van die kerk is om Christus se heerskappy op
die samelewing te laat inwerk deur valse gesag in die openbare

In die Skriflig 41(2) 2007:349-357 349




Resensies

lewe te ontmasker. Politiek is volgens O’Donovan nie 'n ontologiese
realiteit nie, maar 'n historiese realiteit van gebeure waarin God se
voorsienigheid die bepalende agtergrond vorm. Alle politieke kon-
stellasies toon daarom 'n element van kontingensie, maar kan ook
verander met tyd. Politieke dade het 'n tweede belangrike funksie.
Dit representeer die identiteit van 'n samelewing of volk. Hoewel
identiteit baie belangrik is vir politieke samelewings, kan dit egter
nooit as onveranderbaar of histories vas beskou word nie.
O’Donovan se Christendom-teorie word gekenmerk deur kritiek op
die modernisme. Die vroeé-moderisme het die positiewe bydrae van
die Christendom waardeer in hulle grondwetlike en politieke konstel-
lasies. Laat-modernisme probeer egter doelbewus om weg te
beweeg van die Westerse samelewing se Christelike nalatenskap.
O’Donovan poog om 'n narratief te ontwikkel wat hierdie poging van
laat-modernisme opponeer.

In Hoofstuk 4 konkretiseer die skrywer O’Donovan se teorie. Hoe
kan so 'n teorie prakties toegepas word op 'n polities-etiese vlak?
Volgens O’Donovan moet die kerk haarself profeties rig tot die
openbare lewe. Die kerk moet die lig van God se openbaring in
Christus op die politieke lewe werp. Sy moet ook die anti-Christelike
dinamika in die politieke samelewing teenstaan. Individuele Chris-
tene het die roeping om vanuit die perspektief van God se open-
baring aan die openbare lewe deel te neem. Desnieteenstaande
moet Christene nie poog om die samelewing weereens te
Christianiseer nie.

In Hoofstuk 5 bou die skrywer op die rekonstruksie, analise en
konkretisering van O’Donovan se teorie deur die rol van die
Christendomteorie in O’'Donovan se denke te ondersoek. Hy kom tot
die konklusie dat “Christendom” ’'n inherente deel vorm van
O’Donovan se politieke teologie, nie net op metodologiese vlak nie,
maar ook op die inhoudelike vlak. “Christendom” is inherent deel
van die tradisie van waaruit O’'Donovan sy vertrekpunt neem. Dit
word gestempel deur sy Anglikaanse agtergrond, en sy filosofiese

kontak met filosowe soos Ellul en Kierkegaardt

In Hoofstuk 6 kontekstualiseer die skrywer O’Donovan se be-
nadering deur daarop te wys dat sy teorie deel vorm van 'n debat
wat reeds eeue in die Westerse tradisie gevoer word. Die konstel-
lasie van “Chrstendom” is nie noodwendig gedateerd en onmoontlik
nie. 'n Christendommodel kan selfs vandag suksesvol wees, omdat
gesagvolle studies aantoon dat sekulére denke besig is om grond in
Westerse samelewings te verloor. Die Christendomnarratief kan
help om ’n paradigma te skep wat die identiteit van die Westerse

samelewing verhelder, en ooreenstem met historiese navorsing.
Ongelukkig funksioneer O’'Donovan se “Christendom” volgens die
skrywer te veel op die vlak van die idee as op historiese feite.

In Hoofstuk 7 onderskei die skrywer tussen vyf heersende denk-
modelle oor die verhouding tusen kerk en staat, naamlik die burger-
like godsdiens, Christendomkritiek, liberalisme, teokrasie en prinsi-
piéle pluralisme. O’'Donovan se teorie kombineer die sentrale insigte
van die heersende vyf modelle, en verenig botsende sienings in
hierdie modelle. Die rede daarvoor is dat O’'Donovan se teorie 'n
openheid toon vir realiteite in die publieke domein wat mense nie
kan beheer nie. Hierdie realiteite interpreteer O’Donovan as God se
voorsienigheid, Christus se regering en die teenstand van die bose.
Weens die geopenheid van sy teorie vir hierdie realiteite swig hy nie
voor die versoeking om 'n geslote model te ontwikkel wat die volle
politieke realiteit probeer verklaar nie.

In Hoofstuk 8 stel die skrywer ondersoek in na die moontlik om
O’Donovan se teorie in die Nederlandse konteks toe te pas. Die
huidige debat in Nederland oor die rol van godsdiens het 'n teo-
logiese karakter al word dit nie openlik erken nie. Die liberale
benadering en die pleidooi vir die publieke erkenning van godsdiens
behels byvoorbeeld teologiese keuses wat uitgeoefen word. Hierdie
teologiese aspekte van die debat moet erken word. Die Christendom
bied waardevolle perspektiewe wat so 'n debat moontlik kan maak.

Levend in Leviatan bied prikkelende insigte in die debat oor die
verhouding tussen die kerk en die openbare politieke lewe. Hoofstuk
7 is 'n hoogtepunt in die boek. Die skrywer slaag daarin om
O’Donovan se teorie te plaas binne die breé raamwerk van die
debat, en gee daardeur aan lesers 'n goeie oorsig oor die aard van
die debat. Hoewel die skrywer se aanpak soms effens omvattend is,
is die wetenskaplike navorsing baie deeglik, en beheers die skrywer
die onderwerp goed. Hoe waardevol O’'Donovan se insigte is, is
debatteerbaar. 'n Vraag wat byvoorbeeld ontstaan is: |Is daar werklik
'n kontinuiteit tussen die Bybelse politieke konsepte en die Westerse
politieke konstellasies? Tweedens ontstaan vrae oor O’'Donovan se
ekklesiologie. Dit is nie duidelik of hy 'n genoegsame onderskeid
maak tussen kerk en koninkryk nie. Verder is sy ondersteuning van
'n staatskerk problematies. Desnieteenstaande is dit belangrik dat
kennis geneem moet word van sy etiese teorie. Hierin lewer Levend
in Leviatan 'n belangrike bydrae.

In die Skriflig 41(2) 2007:349-357 351



Resensies

Fokusresensies

Smit, Dirkie. 2006. Neem, lees! Hoe ons die Bybel hoor en
verstaan. Wellington: Lux Verbi.BM. 320 p. Prys: R109,95.
ISBN: 0 7963 0517 X.

Resensent: H.J.M. van Deventer
Vakgroep Teologie,
Skool vir Basiese Wetenskappe,
Vanderbijlparkkampus, Noordwes-Universiteit

Hierdie werk, waarvan die titel na die bekende bekeringsverhaal van
Augustinus verwys, kan in 'n enkele woord opgesom word: uit-
muntend! Of, om die aanprysing van prof. Christo Lombard van die
UWK aan te haal, “n [m]eesterstuk van gerypte insig”. In die huidige
teologiese debatte rondom die verstaan van die Bybel in die 21ste-
eeuse konteks bied hierdie boek broodnodige rigtingwysing en ver-
heldering.

Die boek bestaan uit vier dele waarin verskillende aspekte van
Bybelverstaan aan die orde kom. Eerstens val die fokus op die
geskiedenis van Bybelinterpretasie vanaf die vroeé kerk se stryd
teen dwaalleer, deur die Middeleeue heen en verskillende aksente
wat in kloosters en katedraalskole ontwikkel tot by die invioed wat
veranderende kontekste tydens die Hervorming op Bybelverstaan
gehad het, en dan na Calvyn by wie in meer besonderhede
stilgestaan word. Die verhaal vervolg met die lees van die Bybel
sedert die Verligting en word deurgetrek tot in die 21ste eeu. Enige
persoon wat besef dat dit belangrik is om kennis te dra van resente
ontwikkelings oor die verstaan van tekste, maar nie weet waar om te
begin lees nie, sal in Smit se werk 'n handige vertrekpunt vind. Nie
net word die huidige stand van sake beskryf nie, maar daar word
ook aangetoon hoe en waarom die hermeneutiese tradisie tot hier
ontwikkel het. lets wat duidelik word uit die bespreking is hoe
veranderende kontekste deur die eeue heen inwerk op die kerk se
verstaan van die Bybel. Die eerste deel word afgesluit met 'n
belangrike afdeling oor die lees van die Bybel in die ekumene
waarin die wyse waarop die kerk wéreldwyd 'n antwoord op die
verstaansprobleem geformuleer het, bespreek word. Hierdie af-
deling bring die leser onder die indruk van insigte wat oopgaan
wanneer gelowiges hande vat.

Die tweede deel van die boek handel oor die verstaansproses en
verskillende aspekte wat 'n rol daarin speel. Dit is 'n opgedateerde
en uitgebreide verwerking van die outeur se vroeére werk oor die
hermeneutiek (Hoe verstaan ons wat ons lees? 'n Dink- en werk-
boek oor die hermeneutiek vir predikers en studente. NG Kerk-
uitgewers. 1987). Ongelukkig het hierdie belangrike werk grootliks
by gereformeerde teoloé verbygegaan — geen resensie daarvan kon
in In die Skriflig opgespoor word nie. In hierdie deel van die boek
word die leser op 'n baie bevatlike manier gewys op die vele as-
pekte en kompleksiteite wat verbonde is aan verstaan. Verskillende
invalshoeke en die verskillende interpretasies waarop dit uitloop,
word belig en geévalueer. Hierdie sake word eers geillustreer aan
die hand van 'n gewone teks, waarna gewys word hoe dit ook op die
verstaan van die Bybelteks inspeel. 'n Sentrale gedagte is die
belang van die “werkingsgeskiedenis” (Wirkungsgeschichte) van die
Bybel as boek van die kerk. Verder word die wesenlike gevaar van
'n tradisie wat aan die Bybel voorskryf wat dit “mag” beteken, in
plaas van die Bybel wat die tradisie voordurend oproep tot
selfondersoek en bekering, ook ontbloot. In die eerste deel van die
boek is die ander uiterste, naamlik 'n postmoderne relatiwisme, op
soortgelyke gronde as “totale onsin” (p. 81) baie sterk afgewys. In'n
uitbreiding op sy vroeére werk sluit die outeur hierdie tweede deel af
met 'n bespreking van teologiese hermeneutiek. 'n Biblioloog kry
hier die gevoel dat die gereformeerde dogmatradisie hier neig om dit
wat gesé is aangaande die komplisiteit van die verstaansproses te
oorskadu. Die motief van goddelike oordeel is egter afwesig in die
belydenis van die drie-enige God as “ewige[,] selfopofferende,
gemeenskapstigtende, lewegewende, omgee-vir-die-ander God”
(p. 178).

Die derde deel van die boek handel oor die praktiese resultate wat
Bybellees tot gevolg het wanneer gelet word op die etiek. Die
belangrike uitgangspunt hier is die kritiese funksie wat die Bybel as
gesaghebbende, betroubare, helder en genoegsame geskrif ook ten
opsigte van die kerklike tradisie vervul. Die gedagte dat die rykdom
van die Bybel tot 'n enkele tema of temas verskraal kan word, word
afgewys. Die ontwikkeling van moraliteit word voorts bespreek om
uit te kom by 'n etiek van verantwoordelikheid. Hierdie bespreking
vorm die teoretiese basis vir hoe mense die Bybel gebruik wanneer
dit kom by etiese kwessies. Drie sodanige kwessies, naamlik
geweld, geregtigheid en homoseksualiteit word dan in diepte
bespreek. Die gedagte is geensins om klinkklare antwoorde te bied
nie, maar om op weg met hierdie vraagstukke te verduidelik waarom
gelowiges van mekaar verskil. Indien gelowiges verstaan waarom

hulle verskil en dat dit nie bloot op grond van eenvoudige etikette
(verkramp/liberaal) verklaar kan word nie, sal gesprekke oor hierdie
sake kan vorder.

Die laaste deel van die boek is 'n praktiese afdeling waarin die
voorafgaande bespreking in verband gebring word met die uitlé van
bepaalde tekste. Hierdie verklarings word telkens gekoppel aan ’'n
metafoor wat die aard van die Bybel (as onder andere spieél, brood,
bril) belig. As sodanig kan elkeen van die veertiental oordenkings in
Bybelstudiegroepe of in die erediens aan die orde gestel word.
Hierdie leser vind dit jammer dat die afdeling nie meer maak van die
profetiese tradisie in die Ou Testament nie. Op twee uitsonderings
na (Jeremia 8 en Jesaja 40) is al die Ou-Testamentiese tekste net
geneem uit die boek Psalms.

Die boek stel op plekke eise aan die gewone leser en veronderstel
dat lesers redelik goed ingelig is aangaande die Bybel en kerklike
belydenisse — iets wat by predikante voor die hand liggende kennis
behoort te wees. Dit is geskryf in 'n polulér-wetenskaplike styl, maar
'n paar hebbelikhede van die outeur is aanvanklik hinderlik, byvoor-
beeld die telkense herhaling dat die storie vooruitgeloop word (veral
in die eerste deel van die boek), die gebruik van lang sinne, asook
die opeenstapeling van beskrywende bysinne. Alhoewel daar na
belangrike outeurs en werke verwys word, is dit jammer dat plek nie
vir 'n volledige bronnelys ingeruim is nie. Dit sou die wetenskaplike
waarde van die boek verhoog. Die teksversorging is oor die
algemeen goed, maar enkele punktuasie- (p. 63, 83, 178, 180, 198,
199), spel- (p. 132 [standpunte],) en woordafkappingsfoute (p. 187)
is tog opgemerk. Die amptelike benaming van die werk waarna op
p. 93 verwys word is “Tradition and traditions”. Ten spyte van hierdie
enkele kritiese opmerkings kan hierdie boek nie sterk genoeg by
enige leser van die Bybel aanbeveel word nie. Enige persoon wat
wil begin deelneem aan die uiters belangrike gesprek oor die
verstaan van die Bybel, sal met groot vrug by hierdie werk kan begin
om 'n oorsig en toepassing van die mees ter sake aspekte te kry.

Deist, Ferdinand. 2006. Met God vandag: 'n Bybelse dagboek.
Wellington: Lux Verbi.BM. Ongenommer. Prys: R99,95.
ISBN: 0 7963 0469 6.

Resensent: J.A. Schutte
Gereformeerde Kerk Sasolburg

Met hierdie postume heruitgawe onder redaksie van Estelle Steen-
kamp het ons die geleentheid om ’'n besondere klompie dagstukkies
(366 — een ekstra vir 'n skrikkeljaar!) van Ferdinand Deist vir die
boekrak of leestafel aan te skaf. 'n Tipiese “dagstukkie boek” is dit
egter nie. Dit is wel prikkelende meditasies oor 'n paar Bybelboeke,
gedagtewisseling oor 'n paar geloofstemas en insiggewende kom-
mentaar oor 'n klompie probleemtekste van die Bybel.

Deist het probeer om deurlopend aan sy tema (Met God vandag)
reg te laat geskied deur van Genesis af God se goeie bedoeling vir
en met die mens uit te lig. Daarmee saam word die mens se
vertroue en gebrek aan vertroue in God ook na vore gebring. Hierdie
interaksie tussen God (Skepper) en mens (skepsel) word beskryf
met verwysing na mense wat deel is van die Bybelverhaal. Menslike
hooffigure van die Ou Testament in Genesis, Deuteronomium,
Prediker en “ander wysheidstekste” en van die Nuwe Testament in
Matteus, Johannes en Paulus se pastorale briewe kom so aan die
orde. Deist se styl bly deurgaans dieselfde, deurdat hy na aanleiding
van ’'n spesifieke perikoop of groter Skrifdeel 'n algemene waarheid
oordra met ’'n kort hedendaagse toepassing of gedagteprikkeling
aan die einde van die dagstukkie.

Deist se uitgangspunt (1 Januarie en Genesis 1) is dat die mens
bedoel is om Sabbatsmens te wees, want “net voordat dit vir die
eerste keer sabbat geword het, het God die mens gemaak”. Hy wou
“hulle eerste oggendfrisheid op die sabbat laat ervaar”. Hierdie
geloofsrus in God wat deur die sonde verlore gegaan het, maar in
Christus herstel is, kom telkens na vore. Deist doen moeite om op
die openbaringslyne na Christus te wys.

Die outeur se liefde vir die teologie blyk uit sy behandeling van
geloofstemas uit “Die tien gebooie & die bergrede” (vir Junie) en sy
besondere vakmanskap by die behandeling van “Interessante
tekste” (vir die koue Julie!). Laasgenoemde het betrekking op
bekende tekste uit die Ou en Nuwe Testament waaroor daar
onsekerheid is oor die betroubaarheid van die oorgelewerde teks.
Hier bespreek Deist in maklik verstaanbare taal wat die probleem is,

hoe dit kon ontstaan het en hoe belangrik of onbelangrik dit vir die
regte verstaan van die Boodskap van die Bybel is. Die eerste
uitgawe van die boek het voor die 1983-Afrikaanse Bybelvertaling
verskyn. Waar nodig, is die wysigings wel aangebring. In sommige
gevalle het die redakteur dit waarskynlik met 'n glimlag gedoen,
soos die verwysing na Genesis 18:22 (13 Julie).

Met die oorspronklike uitgawe het Deist self gesé dat hy trag om
verskillende behoeftes van verskillende lesers te bevredig: party het
meer 'n behoefte aan Bybelstudie, ander stel belang in teologiese
temas en sommiges hou daarvan om elke dag iets interessants te
lees. Hy het ook probeer om so bietjie 'n lansie te breek vir
“betroubare Bybelnavorsing en Bybelvertaling” en “hier en daar teen
letterknegtery en onverantwoordelike Bybelinterpretasie” gewaar-
sku.

Ek meen dat hy in sy doel geslaag het en beveel die boek graag aan
by enige persoon wat lief is vir stimulerende omgang met die Bybel
as Woord van God. Selfs die feit dat die numering van bladsye
uitgelaat, is pla nie. Immers: die dae en maande van die jaar volg
getrou genoeg op mekaar om as verwysing te kan dien!

Meyer, Elza. 2006. Hoe hoor ons God se stem?
Vereeniging: Christelike Uitgewersmaatskappy. 109 p.
Prys: R49,95. ISBN: 978-1-77000-28.

Resensent: L. Floor (emeritus)
Nuwe Testament, Potchefstroomkampus,
Noordwes-Universiteit

Die skryfster is 'n leraar by die NG Kerk Morelettapark en dien tans
as leier van die leraarspan. In haar boek gee sy ’'n helder beeld van
haar ervaringswéreld. Teen daardie agtergrond wil sy antwoord gee
op die belangrike vraag: Hoe hoor ons God se stem? Sy gee self die
antwoord: God praat deur sy Woord (p. 90). Daarby wys sy op twee
maatstawwe waaraan ons kan meet of ons God se stem werklik
gehoor het (p. 81). Hiermee het die skryfster byna aan die einde van
haar boek die kern van die saak saamgevat. Haar antwoord is ook
in ooreenstemming met die brief aan die Hebreérs. Die skrywer van
die brief aan die Hebreérs wys sy lesers dat God in die verlede baie
keer en op baie maniere gepraat het deur die profete, maar nou het

Hy gepraat deur sy Seun (Hebr. 1:1-2). Die skryfster skryf oor baie
maniere waarop ons God se stem kan hoor. In haar boek val die
volle aksent op die verskillende maniere waarop God ook vandag
nog praat. Sy noem profete (p. 51), gesigte (p. 58), drome (p. 63),
die natuur (p. 66), die gawes van die Gees (p. 72-81) en engele (p.
86). Op hierdie manier het Meyer se boek helaas uit balans geraak.
Sy skep met hierdie benadering van die onderwerp die indruk dat
God se stem op ’'n uitsonderlike manier beter gehoor kan word as
deur net eenvoudig te luister na sy stem in sy heilige Woord. Haar
klemverskuiwing kan by die lesers van die boek 'n verkeerde indruk
skep. Daar is inderdaad 'n spreke van God sonder spraak en sonder
woorde: “onhoorbaar is hulle stem ... Die hemel getuig van die mag
van God en die uitspansel maak die werk van sy hande bekend”.
Maar die belangrikste is God se stem deur sy Woord (Ps. 19). Dit
gaan nie alleen oor die vraag hoe ons God se stem hoor nie. Die
allerbelangrikste vraag is: Wat hoor ons van God? Teen die einde
van haar boek kom daar weer helderheid in die verwarrende
veelvoud van God se spreke. Die outeur wys dan op die groot
belang van die lees van die Bybel en hoe dit moet uitwerk in die
lewe van die gelowige (p. 94-96). Ook dit wat oor die gebed
opgemerk word, is besonder wetenswaardig (p. 105).

